
Shvetakritam Vishnu Stotram

ஶ்வேதக்ரு’தம் விஷ்ணுஸ்தோத்ரம்

ஶ்வேத உவாச ।
ௐ நமோ வாஸுதே³வாய நம:ஸங்கர்ஷணாய ச ।
ப்ரத்³யும்நாயாநிருத்³தா⁴ய நமோ நாராயணாய ச ॥ 34॥
நமோऽஸ்து ப³ஹுரூபாய விஶ்வரூபாய வேத⁴ஸே ।
நிர்கு³ணாயாப்ரதர்க்யாய ஶுசயே ஶுக்லகர்மணே ॥ 35॥
ௐ நம: பத்³மநாபா⁴ய பத்³மக³ர்போ⁴த்³ப⁴வாய ச ।
நமோऽஸ்து பத்³மவர்ணாய பத்³மஹஸ்தாய தே நம:॥ 36॥
ௐ நம: புஷ்கராக்ஷாய ஸஹஸ்ராக்ஷாய மீடு⁴ஷே ।
நம:ஸஹஸ்ரபாதா³ய ஸஹஸ்ரபு⁴ஜ மந்யவே ॥ 37॥
ௐ நமோऽஸ்து வராஹாய வரதா³ய ஸுமேத⁴ஸே ।
வரிஷ்டா²ய வரேண்யாய ஶரண்யாயாச்யுதாய ச ॥ 38॥
ௐ நமோ பா³லரூபாய பா³லபத்³மப்ரபா⁴ய ச ।
பா³லார்கஸோமநேத்ராய முஞ்ஜகேஶாய தீ⁴மதே ॥ 39॥
கேஶவாய நமோ நித்யம் நமோ நாராயணாய ச ।
மாத⁴வாய வரிஷ்டா²ய கோ³விந்தா³ய நமோ நம:॥ 40॥
ௐ நமோ விஷ்ணவே நித்யம் தே³வாய வஸுரேதஸே ।
மது⁴ஸூத³நாய நம: ஶுத்³தா⁴யாம்ஶுத⁴ராய ச ॥ 41॥
நமோऽநந்தாய ஸூக்ஷ்மாய நம:ஶ்ரீவத்ஸதா⁴ரிணே ।
த்ரிவிக்ரமாய ச நமோ தி³வ்யபீதாம்ப³ராய ச ॥ 42॥
ஸ்ரு’ஷ்டிகர்த்ரே நமஸ்துப்⁴யம் கோ³ப்த்ரே தா⁴த்ரே நமோ நம: ।
நமோऽஸ்து கு³ணபூ⁴தாய நிர்கு³ணாய நமோ நம:॥ 43॥
நமோ வாமநரூபாய நமோ வாமநகர்மணே ।
நமோ வாமநநேத்ராய நமோ வாமநவாஹிநே ॥ 44॥

நமோ ரம்யாய பூஜ்யாய நமோऽஸ்த்வவ்யக்தரூபிணே ।
அப்ரதர்க்யாய ஶுத்³தா⁴ய நமோ ப⁴யஹராய ச ॥ 45॥
ஸம்ஸாரார்ணவபோதாய ப்ரஶாந்தாய ஸ்வரூபிணே ।
ஶிவாய ஸௌம்யரூபாய ருத்³ராயோத்தாரணாய ச ॥ 46॥
ப⁴வப⁴ங்க³க்ரு’தே சைவ ப⁴வபோ⁴க³ப்ரதா³ய ச ।
ப⁴வஸங்கா⁴தரூபாய ப⁴வஸ்ரு’ஷ்டிக்ரு’தே நம:॥ 47॥
ௐ நமோ தி³வ்யரூபாய ஸோமாக்³நிஶ்வஸிதாய ச ।
ஸோமஸூர்யாம்ஶுகேஶாய கோ³ப்³ராஹ்மணஹிதாய ச ॥ 48॥
ௐ நமோ ரு’க்ஸ்வரூபாய பத³க்ரமஸ்வரூபிணே ।
ரு’க்ஸ்துதாய நமஸ்துப்⁴யம் நமோ ரு’க்ஸாத⁴நாய ச ॥ 49॥
ௐ நமோ யஜுஷாம் தா⁴த்ரே யஜூரூபத⁴ராய ச ।
யஜுர்யாஜ்யாய ஜுஷ்டாய யஜுஷாம் பதயே நம:॥ 50॥
ௐ நம:ஶ்ரீபதே தே³வ ஶ்ரீத⁴ராய வராய ச ।
ஶ்ரிய: காந்தாய தா³ந்தாய யோகி³சிந்த்யாய யோகி³நே ॥ 51॥
ௐ நம:ஸாமரூபாய ஸாமத்⁴வநிவராய ச ।
ௐ நம:ஸாமஸௌம்யாய ஸாமயோக³விதே³ நம:॥ 52॥
ஸாம்நே ச ஸாமகீ³தாய ௐ நம:ஸாமதா⁴ரிணே ।
ஸாமயஜ்ஞவிதே³சைவ நம:ஸாமகராய ச ॥ 53॥
நமஸ்த்வத²ர்வஶிரஸே நமோऽத²ர்வஸ்வரூபிணே ।
நமோऽஸ்த்வத²ர்வபாதா³ய நமோऽத²ர்வகராய ச ॥ 54॥
ௐ நமோ வஜ்ரஶீர்ஷாய மது⁴கைடப⁴கா⁴திநே ।
மஹோத³தி⁴ஜலஸ்தா²ய வேதா³ஹரணகாரிணே ॥ 55॥
நமோ தீ³ப்தஸ்வரூபாய ஹ்ரு’ஷீகேஶாய வை நம: ।
நமோ ப⁴க³வதே துப்⁴யம் வாஸுதே³வாய தே நம:॥ 56॥
நாராயண நமஸ்துப்⁴யம் நமோ லோகஹிதாய ச ।
ௐ நமோ மோஹநாஶாய ப⁴வப⁴ங்க³கராய ச ॥ 57॥
க³திப்ரதா³ய ச நமோ நமோ ப³ந்த⁴ஹராய ச ।
த்ரைலோக்யதேஜஸாம் கர்த்ரே நமஸ்தேஜ:ஸ்வரூபிணே ॥ 58॥

யோகீ³ஶ்வராய ஶுத்³தா⁴ய ராமாயோத்தரணாய ச ।
ஸுகா²ய ஸுக²நேத்ராய நம:ஸுக்ரு’ததா⁴ரிணே ॥ 59॥
வாஸுதே³வாய வந்த்³யாய வாமதே³வாய வை நம: ।
தே³ஹிநாம் தே³ஹகர்த்ரே ச பே⁴த³ப⁴ங்க³கராய ச ॥ 60॥
தே³வைர்வாந்தி³ததே³ஹாய நமஸ்தே தி³வ்யமௌலிநே ।
நமோ வாஸநிவாஸாய வாஸவ்யவஹராய ச ॥ 61॥
ௐ நமோ வஸுகர்த்ரே ச வஸுவாஸப்ரதா³ய ச ।
நமோ யஜ்ஞஸ்வரூபாய யஜ்ஞேஶாய ச யோகி³நே ॥ 62॥
யதியோக³கரேஶாய நமோ யஜ்ஞாங்க³தா⁴ரிணே ।
ஸங்கர்ஷணாய ச நம: ப்ரலம்ப³மத²நாய ச ॥ 63॥
மேக⁴கோ⁴ஷஸ்வநோத்தீர்ணவேக³லாங்க³லதா⁴ரிணே ।
நமோऽஸ்து ஜ்ஞாநிநாம் ஜ்ஞாந நாராயணபராயண ॥ 64॥
ந மேऽஸ்தி த்வாம்ரு’தே ப³ந்து⁴ர்நரகோத்தாரணே ப்ரபோ⁴ ।
அதஸ்த்வாம் ஸர்வபா⁴வேந ப்ரணதோ நதவத்ஸல ॥ 65॥
மலம் யத்காயஜம் வாऽபி மாநஸம் சைவ கேஶவ ।
ந தஸ்யாந்யோऽஸ்தி தே³வேஶ க்ஷாலகஸ்த்வாம்ரு’தேऽச்யுத ॥ 66॥
ஸம்ஸர்கா³ணி ஸமஸ்தாநி விஹாய த்வாமுபஸ்தி²த: ।
ஸங்கோ³ மேऽஸ்து த்வயா ஸார்த⁴மாத்மலாபா⁴ய கேஶவ ॥ 67॥
கஷ்டமாபத்ஸுது³ஷ்பாரம் ஸம்ஸாரம் வேத்³மி கேஶவ ।
தாபத்ரயபரிக்லிஷ்டஸ்தேந த்வாம் ஶரணம் க³த:॥ 68॥
ஏஷணாபி⁴ர்ஜக³த்ஸர்வம் மோஹிதம் மாயயா தவ ।
ஆகர்ஷிதம் ச லோபா⁴த்³யைரதஸ்த்வாமஹமாஶ்ரித:॥ 69॥
நாஸ்தி கிஞ்சித்ஸுக²ம் விஷ்ணோ ஸம்ஸாரஸ்த²ஸ்ய தே³ஹிந: ।
யதா² யதா²ஹி யஜ்ஞேஶ த்வயி சேத: ப்ரவர்ததே ॥ 70॥
ததா² ப²லவிஹீநம் து ஸுக²மாத்யந்திகம் லபே⁴த் ।
நஷ்டோ விவேகஶூந்யோऽஸ்மி த்³ரு’ஶ்யதே ஜக³தா³துரம் ॥ 71॥
கோ³விந்த³ த்ராஹி ஸம்ஸாராந்மாமுத்³த⁴ர்தும் த்வமர்ஹஸி ।

மக்³நஸ்ய மோஹஸலிலே நிருத்தாரே ப⁴வார்ணவே ।
உத்³த⁴ர்தா புண்ட³ரீகாக்ஷ த்வாம்ரு’தேऽந்யோ ந வித்³யதே ॥ 72॥
இதி ப்³ரஹ்மபுராணே ஏகோநஷஷ்டிதமாத்⁴யாயாந்தர்க³தம்

ஶ்வேதக்ரு’தம் விஷ்ணுஸ்தோத்ரம் ஸமாப்தம் ।
ப்³ரஹ்மபுராண । அத்⁴யாய 59/34-72॥

